
�� Ulu öndər Heydər Əliyev demişdir: “Əsrlər boyu xalqımız 
böyük tarixi yol keçibdir. Tariximizin hər səhifəsi bizim üçün əzizdir. 
Şübhəsiz ki, tariximizin parlaq səhifələri də, qaranlıq səhifələri 
də, faciəli səhifələri də var”. Tariximizin parlaq səhifələrindən 
biri budur ki, 28 may 1918-ci ildə Tiflis şəhərində Azərbaycan 
Milli Şurası Azərbaycanın müstəqil dövlət elan edilməsi haqqında 
qərar vermişdir. Azərbaycan Xalq Cümhuriyyətinin yaradılması 
XX əsrin əvvəllərində xalqımızın milli özünüdərketmə prosesinin 
qanunauyğun və məntiqi nəticəsi idi.

28 may 1918-ci il tarixdə, 
həmçinin Azərbaycan Xalq 
Cümhuriyyətinin 9 nəfərdən ibarət 
tərkibdə ilk hökumətinin təsdiq 
edilməsi haqqında qərar qəbul 
olunmuşdur. Şərqin ilk demokra-
tik dövləti olan Azərbaycan Xalq 
Cümhuriyyətində ədliyyə fəaliyyətinə 
xüsusi əhəmiyyət verilərək, 
dövlətimizin yarandığı gün – 1918-ci 
il mayın 28-də Ədliyyə Nazirliyi təsis 
edilmiş və Xəlil bəy Xasməmmədov 
ilk ədliyyə naziri təyin olunmuşdur.

AXC dövründə Ədliyyə orqan-
ları və məhkəmələrin fəaliyyəti ilə 
bağlı bir sıra qərarlar qəbul edilmiş, 
o cümlədən 1918-ci il noyabr ayının 
14-də Azərbaycan Məhkəmə Pala-
tasının Əsasnaməsi, noyabrın 22-də 
isə Ədliyyə Nazirliyinin Əsasnaməsi 
təsdiq edilmişdir. Cəzaçəkmə 
yerlərində aparılan işin ədalət 
mühakiməsinin həyata keçirilməsində 
əhəmiyyəti nəzərə alınaraq, 
hökumətin 11 avqust 1919-cu il tarixli 
qərarı ilə əvvəllər Daxili İşlər Nazir-
liyinin tərkibində olan həbsxanalar 
Ədliyyə Nazirliyinin tabeliyinə veril-
miş, nazirliyin təşəbbüsü ilə "İstintaq 
hissəsinin quruluşu və gücləndirilməsi 
haqqında", "Məhkəmə idarəsi 
sahəsində vəzifələrə namizədlər 
haqqında", "Azərbaycan Andlı İclas-
çılar Məhkəməsinin təsis edilməsi 
haqqında", ADR-in yaranmasından il 
yarım keçməsi münasibətilə ümumi 
amnistiya haqqında və digər qanunlar 
parlamentin müzakirəsinə çıxarılmış-
dır.

Bildirməyi zəruri hesab edirik ki, 
Azərbaycan Xalq Cümhuriyyətinin 
mövcud olduğu 23 ay ərzində bir 
sıra normativ-hüquqi aktlar qəbul 
olunmuşdur. Azərbaycan Xalq 
Cümhuriyyətində qanun yaradıcılığı 
prosesi spesifik xüsusiyyətlərə malik 
idi. Belə ki, müxtəlif nazirliklərin, 
o cümlədən Ədliyyə Nazirliyinin 
nəzdində qanun layihələrinin işlənib 
hazırlanması üzrə komissiyalar 
fəaliyyət göstərirdi. Bəzi nazirliklərdə 
qurumlar yardımçı komissiyalara 
ayrılırdılar. Məsələn, Ədliyyə Na-
zirliyinin 11 fevral 1919-cu il tarixli 
qərarı ilə nazirliyin nəzdində yara-

dılmış “Məhkəmələrlə bağlı qanun 
layihələri”nin işlənib hazırlanması 
üzrə komissiya aşağıdakı beş yardım-
çı komissiyalardan ibarət idi:

– Ali Məhkəmənin təsisi üzrə;
– yerli məhkəmə üzrə;
– ədalət mühakiməsinin həyata 

keçirilməsində iştiraka ictimaiyyətin 
cəlb edilməsi üzrə;

– cinayət hüququ və cinayət 
prosesinin bəzi qanun müddəalarına 
baxılması üzrə;

– mülki hüquq və mülki prosesin 
bir sıra qanun müddəalarına baxılması 
üzrə.

Qanun layihələrinin mətninin ha-
zırlanması hər hansı hüquq norması-
nın qəbuluna, yaxud dəyişdirilməsinə 
olan tələbatın üzə çıxmasından sonra 
başlanır və bütün qanun layihələri 
bu tələbatı əsaslandıran “İzahlı 
qeydlərin” verilməsi ilə müşayiət 
olunurdu.

Müasir dövrdə olduğu kimi, bu 
mərhələlər aşağıdakılardan ibarət idi:

– qanun layihəsinin irəli 
sürülməsi və ya qanunvericilik 
təşəbbüsü;

– qanun layihəsinin müzakirəsi;
– qanunun qəbulu;
– qanunun dərc edilməsi.
Əsas və yardımçı komissiyalarda 

işlənib hazırlanmış qanun layihələri 
rəy verilməsi üçün Nazirlər Şurasına 
göndərilirdi və onun rəyi ilə birlikdə 
müzakirə olunması üçün parlamentə 
təqdim edilirdi. Parlamentin mü-
vafiq komissiyalarında bu qanun-
ların müzakirəsi davam etdirilirdi. 
Bəyənilən qanun layihələri parlamen-
tin iclaslarına çıxarılırdı.

1920-ci il aprelin 28-də Sovet Ru-
siyasının XI ordusu Azərbaycan Xalq 
Cümhuriyyətini işğal etdikdən sonra 
İnqilab Komitəsinin 13 may 1920-ci 
il tarixli qərarı ilə Ədliyyə Nazirliyi 
ləğv edilmiş, Xalq Ədliyyə Komissar-
lığı yaradılaraq, onun səlahiyyətlərinə 
qanunvericilik layihələrinin hazırlan-
ması, məhkəmə işçilərinin seçilməsi, 
təlimatlandırılması və onlara inzibati 
rəhbərlik edilməsi, qanunçuluğa ali 
nəzarət və istintaqın aparılması daxil 
edilmişdir. Lakin 1930-cu ildə bu ko-
missarlıq ləğv edilərək onun funksi-

yaları prokurorluğa, Ali Məhkəməyə, 
Mərkəzi İcraiyyə Komitəsinə və digər 
orqanlara verilmişdir.

1933-cü ildə məhkəmələrin, pro-
kurorluğun, istintaqın birləşdirilməsi, 
vahid məhkəmə siyasətinin həyata 
keçirilməsi, bütün hakimiyyət orqan-
larının, təsərrüfat müəssisələrinin, 
ictimai birliklərin və fiziki şəxslərin 
hərəkətlərinin qanuniliyini müşahidə 
etmək məqsədilə Xalq Ədliyyə 
Komissarlığı yenidən təşkil edil-
miş, onun səlahiyyətinə qanun 
layihələrinin hazırlanması, qanunların 
şərhi, məhkəmə kadrlarının hazırlan-
ması, əhaliyə hüquqi yardımın təşkili, 

penitensiar sistemin idarə olunması, 
Ali Məhkəməyə, prokurorluğa və 
vəkillərə rəhbərlik etmək funksiyaları 
daxil edilmişdir.

1937-ci ildə Xalq Ədliyyə 
Komissarlığının yeni Əsasnaməsi 
təsdiq edilmiş, onun səlahiyyətləri 
xeyli məhdudlaşdırılmış, əsas 
fəaliyyət sahəsi məhkəmə və notariat 
orqanlarının işinin təşkili və onlara 
rəhbərlik etməkdən ibarət olmuşdur. 
Azərbaycan SSR Ali Soveti Rəyasət 
Heyətinin 7 dekabr 1959-cu il 
tarixli qərarı ilə Ədliyyə Komissar-
lığı yenidən ləğv edilmiş, məhkəmə 
orqanlarının fəaliyyətinə rəhbərlik 
və nəzarət, məhkəmə statistikasının 
aparılması Ali Məhkəməyə həvalə 
olunmuş, Nazirlər Soveti yanında 
Hüquq Komissiyası təşkil edilmiş və 
bununla da Ədliyyə Komissarlığının 
səlahiyyətləri ayrı-ayrı dövlət orqan-
ları arasında bölüşdürülmüşdür.

Ədliyyə Nazirliyinin yenidən 
yaradılması Azərbaycan xalqının 
ümummilli lideri Heydər Əliyevin 
Azərbaycana rəhbərlik etdiyi dövrə 
təsadüf edir. Belə ki, Azərbaycan 
SSR Ali Soveti Rəyasət Heyətinin 
27 oktyabr 1970-ci il tarixli qərarı 
ilə Ədliyyə Nazirliyi təsis edilmiş, 
bununla da Azərbaycanın ədliyyə 
tarixində yeni mərhələ başlanmışdır. 
Ədliyyə Nazirliyi məhkəmə orqan-
larına təşkilati rəhbərliyi həyata 
keçirmiş, əhaliyə hüquqi yardımı 
yaxşılaşdırmış, notariat fəaliyyətinin 
və məhkəmə ekspertizalarının apa-
rılmasını təmin etmiş, ümumiyyətlə, 

ədliyyə işi təkmilləşdirilərək onun 
gələcək inkişafı üçün əlverişli zəmin 
yaranmışdır.

Ümummilli lider Heydər Əliyevin 
Azərbaycana rəhbərlik etdiyi dövrdə 
– 1973-cü il dekabrın 27-də “Dövlət 
notariatı haqqında” Azərbaycan SSR 
Qanunu qəbul edilmişdir. Bu qanun 
dövlət notariat kontorlarının təşkili 
və fəaliyyətini tənzimləyən normativ 
hüquqi əsasların təkmilləşdirilməsinə 
yönəlmişdir. Həmin qanunda ilk 
dəfə olaraq dövlət notariatı haqqında 
qanunvericiliyin xarici vətəndaşlara 
və vətəndaşlığı olmayan şəxslərə də 
tətbiq edilməsinin nəzərdə tutulmasını 
mütərəqqi addım saymaq olar.

 “Dövlət notariatı haqqında” 
Azərbaycan SSR Qanununun tətbiqi 
qaydasını müəyyən etmək məqsədilə 
Azərbaycan SSR ədliyyə naziri 1975-
ci il mayın 30-da “Azərbaycan SSR-
in dövlət notariat kontorları tərəfindən 
notariat əməliyyatları aparılması 
qaydası haqqında” Təlimatı təsdiq 
etmişdir.

1993-cü ildə ümummilli lider 
Heydər Əliyevin hakimiyyətə 
qayıdışından sonra ümummilli 
liderin rəhbərliyi ilə ədliyyə siste-
minin inkişafını təmin edən ardıcıl 
və məqsədyönlü islahatlar həyata 
keçirilmiş, nazirliyin səlahiyyətləri 
genişlənmiş, cəmiyyətdə rolu artmış-
dır. 

1999-cu il noyabrın 26-da 
Azərbaycan Respublikası Milli 
Məclisi tərəfindən qəbul olunan 
müstəqil Azərbaycan Respublika-
sının “Notariat haqqında” Qanunu 
2000-ci il yanvarın 30-da rəsmi 
mətbuatda dərc olunaraq qüvvəyə 
minmişdir. Qanunun tətbiq edilməsi 
baradə Azərbaycan Respublikası 

Prezidenti 18 yanvar 2000-ci il tarixli 
fərman imzalamışdır. Həmin qanunun 
tətbiqi qaydasını müəyyən etmək 
məqsədilə Azərbaycan Respublikası 
Nazirlər Kabinetinin 2000-ci il 11 
sentyabr tarixli 167 №-li qərarı ilə 
“Azərbaycan Respublikasında notari-
at hərəkətlərinin aparılması qaydaları 
haqqında Təlimat” təsdiq edilmişdir.

“Notariat haqqında” Qanunda 
nəzərdə tutulan əsas yeniliklərdən biri 
ondan ibarətdir ki, bu qanunda dövlət 
notariusları ilə bərabər ilk dəfə olaraq 
xüsusi qaydada notariat fəaliyyətinin 
həyata keçirilməsinin mümkünlüyü 
qeyd olunur.

Ədliyyə nazirinin 11 oktyabr 
2000-ci il tarixli 140-ş/h nömrəli əmri 
ilə notariat fəaliyyəti üzrə kargüzar-
lığın aparılmasının vahid qaydasını 
müəyyən edən “Azərbaycan Res-
publikasında notariat fəaliyyəti üzrə 
kargüzarlığın aparılması haqqında 
Təlimat” təsdiq olunmuşdur.

Ulu öndərin ədliyyə sahəsinə 
göstərdiyi böyük qayğının təzahürü 
olaraq 11 noyabr 2000-ci il tarixdə 
imzaladığı sərəncamla Ədliyyə 
Nazirliyinin ilk Əsasnaməsinin təsdiq 
edildiyi gün 22 noyabr Azərbaycan 
Respublikası ədliyyə işçilərinin peşə 
bayramı günü kimi təsis edilmişdir.
Azərbaycan ədliyyəsinin zəngin 
tarixini öyrənmək, bu orqanın 
ədalət mühakiməsinin həyata 
keçirilməsində, insanların hüquq 
və qanuni mənafelərinin qorunma-
sı sahəsində müsbət fəaliyyətini 
indiki və gələcək nəsillərə çatdır-
maq, ədliyyə orqanlarının yaxşı 
ənənələrini qoruyub saxlamaqla bu 
işdə varisliyi təmin etmək, kadr-
ları bu orqanın qabaqcıl ənənələri 
ruhunda tərbiyə etmək, ədliyyə 
fəaliyyətinin ictimaiyyət arasında 
təbliğini genişləndirmək məqsədilə 
Azərbaycan Respublikasının ədliyyə 
naziri cənab Fikrət Məmmədovun 
16 avqust 2001-ci il tarixli əmri ilə 
Azərbaycan ədliyyəsinin tarixi muze-
yi yaradılmışdır.

Azərbaycan Respublikası 2004-
cü il mayın 13-də 5 oktyabr 1961-ci 
ildə Haaqada bağlanmış “Xarici rəsmi 
sənədlərin leqallaşdırılması tələbini 
ləğv edən Konvensiya”ya qoşulmuş-
dur. Bu konvensiyanın Azərbaycan 
Respublikasına münasibətdə 2 mart 
2005-ci ildən qüvvəyə minməsi ilə 
əlaqədar ədliyyə naziri 2005-ci il 

15 fevral tarixli 6-T nömrəli əmr ilə 
apostilin formasını təsdiq etmişdir.

28 dekabr 2004-cü il tarixdə 
“Məhkəmə-Hüquq Şurası haqqın-
da” Azərbaycan Respublikasının 
Qanunu qəbul edilmişdir. Qanun-
da göstərilir ki, Məhkəmə-Hüquq 
Şurası Azərbaycan Respublikasında 
məhkəmə sisteminin təşkilinin və 
hakimlərin müstəqilliyinin təmin 
edilməsi, vakant hakim vəzifələrinə 
hakim olmayan namizədlərin 
seçilməsinin təşkili, hakimlərin 
fəaliyyətinin qiymətləndirilməsi, 
onların iş yerinin dəyişdirilməsi, 
vəzifədə irəli çəkilməsi, intizam 

məsuliyyətinə cəlb edilməsi, habelə 
məhkəmələr və hakimlərlə bağlı 
digər məsələləri səlahiyyəti daxilində 
həll edən məhkəmə hakimiyyətinin 
özünüidarə funksiyalarını həyata 
keçirən orqandır.

Beləliklə, ölkəmizdə aparılan 
islahatlar nəticəsində yeni təsisat – 
məhkəmə hakimiyyətinin özünüidarə 
оrqanı оlan Məhkəmə-Hüquq Şurası 
təşkil оlunmuş və 2005-ci ilin fevral 
ayından fəaliyyətə başlamışdır. 15 
nəfərdən ibarət оlan Şura əsasən 
hakimlərdən (9 nəfər) fоrmalaşmış, 
eyni zamanda, оnun tərkibinə 
hakimiyyətin digər qоllarının, 
habelə məhkəmə prоsesində tərəf 
оlan prоkurоrluğun və vəkilliyin 
nümayəndələri də daхil оlmuşlar. 

Azərbaycan Respublikası 
ədliyyə nazirinin 2005-ci il 23 
noyabr tarixli 22-T nömrəli əmri 
ilə “Notariat fəaliyyəti ilə məşğul 
olmaq məqsədi ilə şəhadətnamə 
almaq üçün imtahanın, təcrübənin və 
müsahibələrin keçirilməsi Qaydası” 
təsdiq edilmişdir. Bu qayda “Notariat 
haqqında” Azərbaycan Respublikası 
Qanununa uyğun olaraq, notariat 
fəaliyyəti ilə peşəkarcasına məşğul 
olmaq məqsədi ilə şəhadətnamənin 
verilməsi üçün imtahanın, təcrübənin 
və müsahibələrin keçirilməsi, 
şəhadətnamənin və xüsusi notariu-
sun qeydiyyat vəsiqəsinin verilməsi 
prosedurunu müəyyən edir. 

Ümummilli lider Heydər Əliyevin 
siyasətini uğurla davam etdirən 
Prezident İlham Əliyevin təşəbbüsü 
ilə 2006-cı ildə ədliyyə orqanlarının 
fəaliyyəti ilə bağlı bir sıra mühüm 
sənədlər qəbul olunmuş, Ədliyyə 
Nazirliyinə vəzifələr həvalə edilmiş, 
strukturu təkmilləşdirilmişdir. Dövlət 

başçısının 18 aprel 2006-cı il tarixli 
fərmanı ilə Ədliyyə Nazirliyi haq-
qında Əsasnamə təsdiq edilərək ona 
hüquq-mühafizə orqanı statusu ve-
rilmiş, habelə “Ədliyyə orqanlarında 
qulluq keçmə haqqında” Azərbaycan 
Respublikasının 26 may 2006-cı il 
tarixli Qanunu qəbul olunmuş və 
ölkə Prezidenti tərəfindən “Ədliyyə 
orqanlarının inkişafı haqqında” 17 
avqust 2006-cı il tarixli fərman imza-
lanmışdır.

Azərbaycan Respublikası ədliyyə 
naziri Fikrət Məmmədovun 29 aprel 
2006-cı il tarixli 7-T nömrəli əmri 
ilə “Azərbaycan Respublikasında 
notariat fəaliyyəti üzrə kargüzarlığın 
aparılması haqqında” yeni Təlimat 
təsdiq edilmişdir.

Azərbaycan Respublikasının 
Prezidenti İlham Əliyevin 6 fev-
ral 2009-cu il tarixli sərəncamı ilə 
“Azərbaycan ədliyyəsinin inkişa-
fına dair 2009-2013-cü illər üçün 
Dövlət Proqramı” təsdiq edilərək 
həyata keçirilmişdir. Son illərdə 
notariat, qeydiyyat və ekspertiza 
mərkəzi, eləcə də penitensiar və 
icra xidmətlərində islahatlar davam 
etdirilərək işin səmərəli təşkili üçün 
mövcud olan problemlərin aradan 
qaldırılması, kadrların məsuliyyət 
hissinin artırılması üzrə ciddi tədbirlər 
həyata keçirilmişdir.

“Dövlət hakimiyyəti orqanların-
da, idarə, təşkilat və müəssisələrində 
kargüzarlığın aparılmasına dair 
Təlimat”ın təsdiq edilməsi haqqında” 
Azərbaycan Respublikası Preziden-
tinin 2003-cü il 27 sentyabr tarixli 
935 nömrəli fərmanında dəyişikliklər 
edilməsi barədə” ölkə başçısının 
2015-ci il 14 iyul 569 nömrəli 
Fərmanının 5.3-cü bəndinin və 6-cı 
hissəsinin icrasını təmin etmək 
məqsədi ilə “Azərbaycan Respubli-
kasının Ədliyyə Nazirliyi haqqında 
Əsasnamə”nin 19-cu bəndini rəhbər 
tutaraq Azərbaycan Respublikası 
Ədliyyə Nazirliyi Kollegiyasının 12 
fevral 2016-cı il tarixli 4-N nömrəli 
Qərarı ilə “Azərbaycan Respublika-
sında notariat fəaliyyəti üzrə kargü-
zarlığın aparılması haqqında” yeni 
Təlimat təsdiq edilmişdir.

Sevindirici haldır ki, Azərbaycan 
Demokratik Respublikası ilə yaşıd 
olan Azərbaycan ədliyyəsinin 2018-ci 
il noyabr ayının 22-də 100 illiyi ta-
mam olur. Ölkə Prezidenti tərəfindən 
“Azərbaycan Ədliyyəsinin 100 illiyi 
(1918-2018)” yubiley medalının 
təsis olunması ədliyyə fəaliyyətinə 
göstərilən diqqət və qayğının əyani 
təzahürüdür. 

Daxil KƏRIMOV,  
Bakı şəhəri 21 saylı notariat 

kontorunun notariusu

Azərbaycan ədliyyəsi – 100 

Bir əsrlik şərəfli yol

Vətən təəssübü çəkmədən, “Qarabağ” sevdası ilə  
yaşamadan İmam Hüseyn (ə.) əzadarı olmaq mümkün deyil

�� Məlum olduğu kimi, 
sentyabrın 11-də Məhərrəm ayı 
başlanır. Aşura günü sentyabrın 
20-sidir.

Bu yaxınlarda Qafqaz Müsəlmanları 
İdarəsinin Qazilər Şurası məhərrəm ayı 
ilə bağlı fətva verib. Fətvada bir sıra 
mühüm məqamlara toxunulub ki, bu 
haqda bir qədər geniş məlumat verməyi 
məsləhət bildik.

Beləliklə, məhərrəm cahiliyyət 
dövründən savaşların qadağa edildiyi 
dörd  aydan biridir. Lakin, çox təəssüf 
ki,  məhərrəm ayının onuncu, yəni Aşura 
günü İslam tarixinə Həzrəti Məhəmməd  
(s.) peyğəmbərin əziz nəvəsi İmam 
Hüseyn (ə.) və Əhli-Beyt tərəfdarlarının 
Haqq uğrunda şəhid olduqları gün kimi 
düşüb.

Olduqca düşündürücü bir məsələdir. 
Tarixə çəhrayi eynəklə baxmaqla nə 
keçmiş dəyişəcək, nə gələcək. Ona görə 
etiraf olunmalıdır ki, Kərbəla – saxta, 
qeyri-səmimi, düşüncəsiz əxlaq və inan-
cın hakim kəsildiyi toplumun cinayətkar 
mahiyyətini üzə çıxaran bir faciədir. 
Kərbəla metatarixi bir hadisədir. O, hər 
zaman aktual qalacaq ictimai və fərdi 
mövzuları özündə cəmləşdirən bəşər 
həyatının bir annotasiyasıdır. Ona görə 

də, məhərrəm əzadarlığı sıradan bir adət 
deyil, metatarixi gündəmdə saxlayan, 
yaşadan, dərk elətdirən bir ayindir. 

Bu hadisənin faciəvi tərəfi haqda 
deyilənlərə rəğmən, unutmamalıyıq ki, 
onun qəhrəmanları əks qütbdə duran 
insanlar idi – nikbin, səmimi, həyat 
eşqi ilə alışıb-yanan fədakarlar. Ona 
görə, məhərrəm əzadarlığı sırf keçmişə 
köklənməməli, tarixi ədalətsizliyi 
aşılamaqla kifayətlənməməlidir. Bu 
müsibətə kədərlənməklə yanaşı, onun 
baş qəhrəmanları kimi yaşamaq şövqü ilə 
ruhlanmaq lazımdır. 

Əzadarlıq məclisi bədbinliq aşılaya 
bilməz, bu, onun hədəfləri ilə daban-
dabana ziddir. Əzadarlıq onun üçün 
yaşadılıb ki, səmimiyyət və fədakarlığın 
qələbəsinə ümid güclənsin. Kərbəla 
hekayəti insanlığı qəhrəmanlığa təşfiq 
etmək, haqqı dəyərli saxlamaq üçün 

yazılıb. Bu hekayə ilə tanış olanın 
ürəyində nə fərdi, nə ictimai məsələlərdə 
bədbinliyə yer qala bilməz.

İmam Hüseyn (ə.) xalqımız üçün 
həmişə şəhidlik örnəyi olub. Hüseyn 
(ə.) kimi ölmək üçün onun kimi yaşa-
maq gərəkdir. O, şəhid həyatını xoşbəxt 
yaşayan, bu xoşbəxtliyi hamı ilə pay-
laşmaq istəyən və bu yolda canını fəda 
edən şəxsdir. Ona görə, şəhidlik ölüm 
deyil, həyat fəlsəfəsidir. Kərbəla da 
həyat məktəbidir. Bu məktəbi xalqımız 
içində yaşadanlar həyatları bahasına 
bizə həyat verən əziz şəhidlərimzidir. 
Onları yad etmədən, onların işinə sədaqət 
göstərmədən, Vətən təəssübü çəkmədən, 
Qarabağ sevdası ilə yaşamadan İmam 
Hüseyn (ə.) əzadarı olmaq mümkün 
deyil. Özü də elə bir Qarabağ ki, İmam 
Hüseyn (ə.) adı onun hər qarış torpağına, 
hər daş-divarına hopub. 

Qeyd olunduğu kimi, Kərbəlanın 
faciəvi tərəfini yaradan saxta, qeyri-
səmimi, düşüncəsiz əxlaq və inancın ha-
kim kəsildiyi toplum idi. Deməli, İmam 
Hüseynlə həmdərd olmaq istəyən bu 
xüsusiyyətlərdən uzaq düşməlidir. Əxlaq 
və inanc insanlığın xoşbəxtliyinin zamini 
olmalıdır, insan eqosunun xidmətçisi yox. 

Əzadarlıq məclislərinin görkəmi də 
həyat eşqi saçmalıdır. Həqiqətən də, so-

yunmaq və ya baş yarmaq kimi ədəbdən 
uzaq və ikrah doğuran əməllər heç bir 
vəchlə Kərbəla amalları ilə mütənasib 
deyil. Xalqımızın gözəl Aşura ənənəsi 
var: xütbə və əzadarlıqla yanaşı, insanlar 
ehsan paylayır, yardımlaşır, bir-birinə 
dəstək olurlar. Son illərdə QMİ-nin 
təşəbbüsü ilə qanvermə aksiyaları da 
keçirilir. Aşura həyat və fədakarlıq 
məktəbidirsə, onu yaşadan ayinlərdən də 
həyat və fədakarlıq ətri gəlməlidir.

Fətvada toxunulan digər mühüm 
məsələ Vətənimizdə dövlət və xalq birliyi 
sayəsində dünyanı, xüsusilə müsəlman 
aləmini bürüyən terror və təxribatçılığın 
qarşısının alınmasıdır. Xalqın əsrlərlə 
yaşatdığı bu məktəb kimlərinsə si-
yasi ambisiyaları naminə siyasi alətə 
çevirilməməlidir. 

Aşura insanlıq sevgisi ətrafında 
hamını bir araya gətirən bir dəyərdir. 
Ondan parçalanma, təxribat, ayrı-seçkilik 
üçün istifadə etmək həm İmam Hüseynə 
(ə.), həm xalqımıza, həm də Allahın bizə 
lütf etdiyi ən böyük nemət olan müstəqil 
dövlətçiliyimizə qarşı xəyanətdir.

Hacı ŞAHİN, 
 Qafqaz Müsəlmanları İdarəsinin 
Nəsimi rayonu üzrə nümayəndəsi

�� Naxçıvan Muxtar Respublikasında muzey 
işinin inkişafına göstərilən diqqət və qayğının 
nəticəsidir ki, burada müxtəlif sahələr üzrə təşkil 
olunmuş otuzadək muzey fəaliyyət göstərir. Son 
dövrlərdə bu siyahıya əlavə edilən “Naxçıvanqala” 
Tarix-Memarlıq Muzey Kompleksi, Əlincəqala Tarix-
Mədəniyyət Muzeyi, Dövlət Bayrağı Muzeyi, Naxçıvan 
Duz Muzeyi və digərləri tariximizin yadigarlarının 
qorunmasının və təbliğinin dinamikasından xəbər 
verir. Azərbaycan Milli Elmlər Akademiyası Naxçıvan 
Bölməsində yaradılmış Arxeologiya və Etnoqrafiya 
Muzeyi də məhz bu inkişafın təzahürlərindən biridir. 

Naxçıvan Muxtar Respub-
likası Ali Məclisinin sədri Vasif 
Talıbov tərəfindən imzalanan 
6 dekabr 2005-ci il tarix-
li sərəncam əsasında AMEA 
Naxçıvan Bölməsində təşkil 
edilən ekspedisiyalar zamanı 
əldə edilən çoxsaylı arxeoloji və 
etnoqrafik materiallar belə bir 
muzeyin formalaşdırılmasına 
zərurət yaratmışdır.

Azərbaycan Respublika-
sında ayrıca olaraq arxeologiya 
və etnoqrafiya sahəsi üzrə 
təşkil olunmuş 3 muzeydən 
biri, muxtar respublikada isə bu 
sahədə yeganə olan Arxeologiya 
və Etnoqrafiya Muzeyi AMEA 
Naxçıvan Bölməsinin Rəyasət 
Heyətinin sərəncamı ilə 2008-ci 
il  iyunun 10-da yaradılmışdır. 

Muzeyin yaradılmasından 
keçən 10 il ərzində burada 
saxlanılan eksponatların sayı 
artmış, çeşidləri zənginləşmişdir. 
Onların böyük bir qismi arxe-
oloji xidmət şöbəsinin fondun-
da mühafizə edilməkdədir. I 
Kültəpə, Sədərək, Ovçulartəpəsi, 
Ərəbyengicə, II Kültəpə, Qız 
qala, Xaraba-Gilan, Şahtaxtı, 
Oğlanqala, Zoğala və digərləri 
ilə birlikdə 21 arxeoloji abidədən 
aşkar olunan 550-dən çox 
maddi-mədəniyyət nümunəsi isə 
muzeyin Sərgi salonunda nüma-
yiş etdirilir. Neolit dövründən 
başlayaraq son orta əsrlər 
dövrünədək xronoloji ardıcıllıqla 
sıralanan bu dəyərli eksponatlar 
muzeyi ziyarət edənlərdə doğma 
diyarımızın tarixi haqqında 
təsəvvür yaradır. 

Muzeyin cəhrə, teşt, nehrə, 
keçə və digər tədricən unu-
dulmaqda olan məişət əşyaları 
ilə təmsil olunan etnoqrafik 

materialları milli-mənəvi 
dəyərlərimizin qorunması və 
təbliği baxımından son dərəcə 
dəyərlidir. Muxtar respublikanın 
müxtəlif bölgələrində aparılan 
tədqiqatlar nəticəsində muzeyə 
daxil olan maddi-mədəniyyət 
nümunələrinin sayı gündən-
günə artmaqdadır. Eksponatla-
rın bir qismi muzeyə müxtəlif 
təşkilatlar tərəfindən verilmiş-
dir. Vətəndaşlar tərəfindən də 
muzeyə maddi-mədəniyyət 
nümunələrinin təqdim edilməsi 
diqqətəlayiq haldır.

Naxçıvan Muxtar Res-
publikası Ali Məclisi sədrinin 
muzeyə bağışladığı Naxçıvan 
Muxtar Respublikasının 90 illik 
yubileyi münasibəti ilə təsis 
olunmuş medallar eksponat-
lar içərisində xüsusi yer tutur. 
Hüseyin Cavid, Möminə Xatın, 
Yusif Küseyir oğlu, Qarabağlar 
və Nuh peyğəmbərin türbəsini 
əks etdirən bu dəyərli hədiyyələr 
də muzeyin sərgi salonunu 
zənginləşdirməkdədir.

Muzeyin başlıca funk-
siyası arxeoloji, etnoqrafik 
materialların və digər maddi-
mədəniyyət nümunələrinin top-

lanması, mühafizəsi və gələcək 
nəsillərə çatdırılmasından 
ibarətdir. Bu baxımdan muzey 
2 funksiyanı özündə ehtiva 
etməkdədir: maddi-mədəniyyət 
nümunələrinin mühafizəsi və 
mədəni irsimizin təbliği. Bu 
funksiyalar muzeydə tələbələrlə 
keçirilən açıq dərslərlə, muzeyin 
məlumat-bələdçi kitabçasının 
hazırlanması, yeni materi-
allar gətirilməsi və bununla 
da ziyarətçilərin artırılması 
vasitəsilə həyata keçirilməkdədir. 

Ziyarətçilər içərisində orta 
məktəb şagirdindən başlamış, 
yüksək elmi dərəcəli şəxslərə, 
həmçinin əcnəbi qonaqlara da 
rast gəlmək olur. Onlar burada 
Naxçıvanın qədim və zəngin 
tarixini ardıcıl və sistemli şəkildə 
vərəqləmək imkanı qazanırlar. 
Bu mənada AMEA Naxçıvan 
Bölməsinin Arxeologiya və 
Etnoqrafiya Muzeyi təkcə tarixi-
mizin, mədəniyyətimizin deyil, 
eyni zamanda mənəviyyatımızın 
da inkişaf dinamikasını nümayiş 
etdirmək kimi müqəddəs missi-
yanı yerinə yetirməkdədir.

Qeyd etmək lazımdır ki, 
yaxın vaxtlarda məlumat-bələdçi 
kitabçasının Azərbaycan, ingilis 
və rus dillərində yeni nəşrinin 
hazırlanması Arxeologiya və Et-
noqrafiya Muzeyinin yubileyinə 
töhfə olacaqdır.

Zeynəb QULIYEVA,  
AMEA Naxçıvan Bölməsinin 

arxeoloji xidmət şöbəsinin 
müdiri,  

tarix üzrə fəlsəfə doktoru, 
dosent

Naxçıvanın arxeologiya və etnoqrafiya xəzinəsi

“Ənənəvi islami dəyərlər  
dini ekstremizmə qarşı”

�� Azərbaycan Respublikasının Prezidenti 
yanında Bilik Fondu və Yasamal Rayon 
İcra Hakimiyyətinin birgə təşkilatçılığı ilə 
Yasamal rayonunda Heydər Əliyev Mərkəzində 
“Ənənəvi islami dəyərlər dini ekstremizmə 
qarşı” mövzusunda tədbir keçirilib. 

Tədbirdə rayon icra 
hakimiyyəti başçısının birinci 
müavini, dini məsələlər üzrə 
komissiyanın sədri Elçin Rza-
yev ölkədə dini maarifləndirmə 
istiqamətində görülən işin 
əhəmiyyətindən söz açıb. 

Dini Qurumlarla İş üzrə 

Dövlət Komitəsinin şöbə 
müdiri vəzifəsini icra edən 
Cahandar Əlifzadə “Ənənəvi 
islami dəyərlər və müasir-
lik” mövzusunda mühazirə 
oxuyub. O, İslam dininin 
qardaşlıq, sülh, bərabərlik 
dini olduğunu vurğulayıb, bu 

baxımdan İslam fəlsəfəsinin 
geniş kütlələrə çatdırılması 
istiqamətində alimlər qar-
şısında hələ çox mühüm 
vəzifələr durduğunu, yeni 
açılmış Azərbaycan İlahiyyat 
İnstitutunun mövcud elmi 
problemlərin həlli yolun-
da xüsusi rol oynayacağını 
söyləyib. 

Bilik Fondunun aparat 
rəhbəri, professor İsaxan 
Vəliyev “İslami dəyərlər 
və dini ekstremizm: hüquqi 
yanaşma” mövzusunda çıxı-
şında milli mənəvi dəyərlərin, 

o cümlədən, ənənəvi islami 
dəyərlərin mühafizəsinin kons-
titusion-hüquqi əsaslarından 
danışıb, “Dini ekstremizmlə 
mübarizə haqqında” Azər
baycan Respublikası Qanunu-
nun bir sıra müddəalarını şərh 
edib. 

Çıxış qeyd ediblər ki, 
dini maarifləndirmə ilə bağlı 
keçirilən tədbirlər radikal 
düşüncə tərzinin forma-
laşmasının qarşısını alır, 
gənclərin mənəviyyatının 
zənginləşməsinə imkan yaradır.

“Xalq qəzeti”


